
Конституционализм маселелерине кайры-
луу үчүн баарыдан мурда конституционализм 
түшүнүгү деген эмне экендигин тактоо керек, 
анткени анын маани-маңызы тууралуу бирдей 
түшүнүк жок.  Бир катар авторлор “конституци-
онализм” деген термин укуктук адабияттарда 
гана, төмөнкүдөй үч мааниде колдонулат деп 
эсептешет: биринчиси, коомдун негизин жана 
мамлекеттик түзүлүштү, мамлекеттик орган-
дардын системасын, аларды түзүүнүн жана 
ишинин тартибин, жарандардын укуктарын 
жана милдеттерин дагы ушулар сыяктуу анык-
тоочу мамлекеттик негизги мыйзам; экинчиси, 
укуктук ченемдерди иш жүзүнө  ашырууну 
камсыз кылуучу саясый институттардын сис-

темасы; үчүнчүсү, акыйкат коомду түзүү керек 
деген максаты бар социалдык кыймылдар жана 
анын тиешелүү институттарынын аткарган 
иш-милдеттери. Мына ушулар менен кошо 
конституционализм түшүнүгү идеялык көз 
караштарды, анын ичинде мамлекеттик негиз-
ги мыйзам катары конституция теориясын да, 
өкүлчүлүктүү (парламенттик) мекемелердин, 
саясый эркиндик жөнүндө илимий окуулардын 
теорияларын да өзүнө камтып турат. 

Кыргыздын конституционализминин ка-
лыптанышы жана түзүлүшү  татаал жагдай-
ларга кириптер болду. Кыргызстан өнүгүүнүн 
демократиялык жолун тандап алышы жаңы 
мамлекеттүүлүктүн конституциялык пай 

дубалынын түптөлүшүнө кеңири жол ачты. 
Коомду демократиялаштырууга алып 
келүүчү өбөлгөлөрдүн бири, кыргыз коомун 
өнүктүрүүнүн саясый укуктук багыттарынын 
бири катары, конституционализмдин калып-
танышы болуп саналат. Конституционализм 
түшүнүгү көп кырдуулугу жана көп тараптуу 
экендиги менен өзгөчө айырмаланып турат. 
Окумуштуулар бул кубулушту мурда салыш-
тырылмалуу-укуктук тутумда жана көбүнчө 
теоретикалык-укуктук кубулуш катары карап 
келишкен. “ХVII – XVIII кылымдагы буржу-
азиялык конституционализмдин тарыхы”, 
“Х1Х кылымдагы буржуазиялык конститу-
ционализмдин тарыхы” деген жамаатык мо-
нографияларда конституционализмди жалпы 
дүйнөлүк өнүгүү багытынын тутумунда кароо 
аракеттери жасалган. Бул китептер Конститу-
ционализмге жалпы мүнөздөмө берүүгө, анын 
булактарын чет өлкөлөргө салыштыруунун ту-
тумунда кароого аракет жасаган  советтик юри-
дикалык адабияттардагы эң биринчи жолку са-
амалык, жаңылыктын жарчысы болуп калды.  
Бул эмгектерде салтка айланган таптык мамиле  
жасоо жана үстөмдүк кылган марксистик-ле-
ниндик расмий идеология белгилүү даражада 
таасын байкалып турат. 

ХVII – XVIII кылымдардагы Англиянын 
конституциясында, 1787-жылдагы АКШнын 
конституциясында, Франциянын 1781-, 1791-, 
1793-жылдардагы конституциясында жана 
конституциялык документтеринде конститу-
ционализмдин идеялары биринчи жолу таасын 
жана жандуу берилген. Европадагы, Россияда-
гы жана Түндүк Америкадагы конституцияны 
өнүктүрүү үчүн болгон  күрөш конституциона-
лизм менен окшоштурулган. Чыгаан юристтер-
дин жана филосовтордун конституциялык мам-
лекет жаатындагы теориялык илимий иштери, 
ошондой эле коомдук бирикмелерди түзүүнүн 
тажрыйбалары  буга күбө болуп турат. 

Орус ойчулдары ХХ кылымдын башта-
лышында конституционализм концепциясы-
нын өнүгүшүнө олуттуу салымдарды кошуш-
кан.  Падышанын чектелбеген жеке бийлигинен 
конституциялык монархия түрүндөгү укуктук 
мамлекетке эволюциялык жол менен өтүү 
аркылуу падышанын чектелбеген жеке бийли-
гин чектөөнү сунуш кылган конституциялык 

долбоорду алар иштеп чыгышкан. Ушуну ме-
нен бирге орус окумуштуулары “конституция”, 
“конституционализм” деген түшүнүктөргө ар 
кандай маани-мазмундарды беришкен. “Кон-
ституция” деген термин “конституциялык 
монархия” деген мааниде колдонулган. Ал эми 
«конституционализм» деген түшүнүктү  орус-
тун укукчулары “укуктук мамлекет” идеясы 
менен байланыштырышкан. Мына ушулардан 
айкын көрүнүп тургандай “конституциона-
лизм” деген терминдин түп-тамыры тереңде. 

Конституционализмдин азыркы учурда-
гы доктринасынын калыптанышына азыркы 
замандын окумуштууларынын  конститу-
ционализмдин ар кандай көз караштардагы 
изилдөөлөрүнүн мааниси чоң. Алардын ичи-
нен россиялык окумуштуу И.М.Степановдун 
эмгегин өзгөчө көрсөтсөк болот, анда ал 
мамлекет түрүндө уюштурулган коомдун 
жалпы демократиялык, жалпы цивилизация-
лык саясый-укуктук баалуулуктары жөнүндө 
түшүнүктөрдү эске алуу менен конституцио-
нализмди конституциялык укукту изилдөөчу 
илим катары терең талдап көрсөткөн.

Айрым авторлордун илимий эмгектерин-
де конституционализмдин проблемаларына 
саясый өңүттөн терең талдоолор жүргүзүлөт. 
Буга Л.П.Медушевскинин эмгектерин, айрыкча 
анын “Демократия жана авторитаризм: салыш-
тырылмалуу келечектеги россиялык консти-
туционализм” деген илимий китебин мисал 
катары келтирсек болот. Бул китепте консти-
туционализм азыркы замандагы демократияны 
куруунун негизги шарты катары каралат. 

С.А.Егоровдун илимий эмгектеринде 
өзүнүн демократиялык баалуулуктары менен 
атагы чыккан, көптөгөн өлкөлөр үчүн консти-
туциялык идеалдардын синоними болуп калган 
АКШнын мисалында конституционализмге 
терең талдоолор жүргүзүлөт. 

Россия мамлекетинин, анын ичинде Рос-
сия империясынын курамынын бир бөлүгүнө 
кирген Кыргызстандын эволюциялык жактан 
өнүгүшү 1917-жылдын октябрындагы рево-
люциялык окуядан улам үзгүлтүккө учураган. 
Бул революция мамлекетти советтештирүүгө, 
тоталитаризмдин баш аламандыгына кириптер 
кылган. Совет мезгилинин учурунда Кыргыз-
стандын юридикалык адабиятында конституци-

онализмдин кайсы бир маселелерин изилдеген 
эмгек болгон эмес. Мамлекетибиздин азыркы 
юриспруденциясында конституционализмге 
талдоо жүргүзүү, баа берүү аракеттери жасалып 
жатат, анткени конституционализмдин идеясы 
ХХ кылымдын башталышынан тартып коомго 
өтө керек боло баштаган. Конституция теори-
ясынын ар кандай көз караштары түрүндөгү 
конституционализм доктринасынын айрым 
бөлүктөрү Р.Т.Тургунбеков, К.Н.Нурбеков, 
С.С. Соодонбеков, М.Укушев, ББөрүбашев, 
А.А.Арабаев, С.К.Косаков сыяктуу  кыргыз 
окумуштууларынын илимий изилдөөлөрүнүн 
обьектиси болуп келе жатат. Тилекке каршы, 
кыргыздын конституционализми менен консти-
туциялык-укуктук чындыгын байланыштырган 
жалпы талдоолор, теориялык конструкциялар 
азыркы мезгилге чейин Кыргызстандын юри-
дикалык илиминде жок.

Конституционализмдин мазмуну жана 
маңызы боюнча ар кандай көз караштар-
га талдоо жүргүзө келсек анын өтө кеңири 
түшүнүккө ээ экендигин көрөбүз, консти-
туционализм эч качан догмага айланбастан, 
акырындап эволюциялык жол менен өнүгүп 
жүрүп отуруп, акыры жыйынтыгында укуктук 
мамлекеттин идеологиясы деген мааниге, маз-
мунга ээ болгон.  Конституционализм чыныгы 
таасирдүү механизм катары, саясый укуктук 
идеология катары коомдогу мамлекеттик бий-
ликтин кадыр-барктуу болушуна өбөлго болот.  
Конституционализм мамлекеттик бийликке 
мыйзамдуулукту берет, анын укук ченемдүү 
экендигин бекитет. 

Конституционализм түшүнүгү азыркы ата-
мекендик мамлекет таануунун, анын ичинде 
Кыргыз Республикасынын конституциялык 
укук илиминин илим изилдөөлөрүнүн чок 
ордону.  Конституция таануу илиминде консти-
туционализм  системаны түзүүчү категориянын 
ролун аткарышы керек. Конституциялык укук-
тун типтүү категорияларынын ичинен консти-
туционализм интегралдашуучу болуп саналат, 
ал илимдин компоненттеринин аспектисинен 
да, ошондой  эле мамилелердин жыйындысы-
нын өңүтүнөн да илимдин түшүнүктүк систе-
масын курат. Конституционализм конституци-
ялык түзүлүштүн  чыныгы өзүн да, ошондой 
эле идеялардын системасын, ага салынган 

доктриналарды да чагылдырып көрсөтөт. 
Конституционализм цивилизациянын жетиш-
кендиктеринин көптөгөн көрүнүштөрү менен 
чиеленишип байланышкан. Конституциянын 
өнүгүшүнүн өз тарыхы кыргыз конституци-
онализми үчүн өсүп-өнүгүү кыртышын түзөт  
деген ойдобуз. Укукту жериген социализмден 
либералдык демократиялык идеяларды көздөй 
акырындап жылып бараткан Кыргызстандын 
азыркы укуктук мамлекетинин өзгөчөлүктөрү 
өткөөл мезгилдин шарттарына, жагдайларына 
жараша жаралып жатат. Советтик коомдун 
саясый түзүлүшүнүн конституциялык систе-
масы  азыркы учурда Кыргызстандын турму-
шунда ишке ашып, айкын убакыттын жана 
мейкиндиктин тартибинде иштей баштады. 
Жарандык коомдун жана укуктук мамлекеттин 
Кыргызстанда мындан ары өсүп-өнүгүшү кыр-
гыздын конституционализминин бекемдигине, 
жеке адамдын укуктары жана эркиндиктери 
жөнүндө, укуктук мыйзамдын үстөмдүгү 
жөнүндө, бийликтин бөлүштүрүлүшү жана 
эриш-аркак иштеши тууралуу конституциялык 
жоболордун толук жана ырааттуу сакталышы-
на жана ишке ашырылышына жараша болот.

Укуктук мамлекетти түзүүнүн алкагында 
конституциялык түзүлүштүн Кыргызстанда 
орнотулушу менен бирге  коомдук-саясый 
процесстерди конституциялаштыруунун маз-
мунун иштетүү боюнча сунушту,  мамлекетти 
куруунун негизги максаттарын жана милдет-
терин аныктай турган конституционализмдин 
доктринасын теория катары иштеп чыгуу 
милдети жаралды. Конституционализм доктри-
насы конституционализмдин идеясынан жана 
конституционализмди Кыргызстандын конс-
титуциясынын өнүгүшүнүн субстанциясына 
иш жүзүнө ашыруудан турат. Конституциона-
лизмдин теориясы конституциянын теориясын, 
конституциянын эволюциялык өнүгүү теория-
сын, Кыргызстандагы конституциялык рефор-
малардын теориясын камтыган билимдердин 
жыйындысы, ошондой эле конституциялык 
түзүлүш  бириктирип турган абдан маанилүү 
демократиялык баалуулуктардын теоретикалык 
түзүмү болуп саналат. Конституционализмдин 
идеясынын негизинде жалпы демократиялык 
баалуулуктарга жетүүгө умтулуу жатат, же 
А.Шайо берген аныктамадагыдай болуп бул 

элдин, улуттун духу, акыйкаттуулук же болбосо 
мыкты салт-санаа болуп саналат. 

Конститутционализмдин идеясы юридика-
лык жактан ишке ашырылат жана адамдардын 
укуктары жана эркиндиктери жөнүндө  кон-
ституцияда аныкталгандар,  демократиянын 
тике институттары жана өкүлчүлүктөрү  д.у.с.  
аркылуу конкреттештирилет. Турмушка ашы-
руу өңүтүнөн караганда конституционализм 
демократиялык көрсөтмөлөрдүн өнүгүүнүн 
белгилүү бир этабында  тигил же бул мам-
лекетте  конкреттүү-тарыхый тажрыйбада  
ишке ашышын,  Кыргызстандагы конститу-
циянын өнүгүшүнүн тенденцияларын жана 
жалпы демократиялык баалуулуктардын 
көрүнүштөрүнүн мыйзам ченемдүүлүктөрүн 
өзүнө камтып турат. 

Конституционализмдин негизги кура-
мынын бөлүктөрүн бөлүштүрө келгенде биз 
С.А.Авакьяндын көз карашы менен макул 
болууга аргасыз болобуз. Ал конституциялык 
идеяларды, аракеттеги ченемдик-укуктун 
пайдубалын, саясый түзүлүштү буларга ок-
шош конституциядан жана конституциянын 
конституциялык түзүлүшүн коргоо система-
сынан өзүнчө бөлүп карайт. Жарандардын 
укуктары менен эркиндиктерин коргоонун 
процессуалдык механизмдери конституци-
онализмдин элементеринин катарына кир-
гизилип, конституциялык система жөнүндө, 
конституционализмдин элементтери тууралуу  
кеп кылынат.  Конституцияга карата болгон 
коомдун мамилесинен, жүрүм-турумдардын 
демократиялык үлгүлөрүнөн, ошондой эле 
конституциянын тегерегинде дайыма болгон 
институттардан  бул системанын турарын бел-
гилей кетүү да керек. Конституционализмдин 
баалуу маңызынан анын принциптери түзүлөт. 
Конституционализм менен ишке ашырылган 
принциптерди изилдеп жана бөлүп жатып алар 
жалпы система деп ойлойбуз. Алар бир бүтүн 
аракеттенген учурда гана укуктук баалуулук 
катары конституционализмдин бар экенди-
ги жөнүндө айтууга болот. Азыркы кыргыз 
конституционализминин принциптеринин 
биримдүүлүгүсүз биздин коомдун ишинин 
ийгиликтүү болушунун күрөөсү боло турган 
жалпы универсалдык  укуктук баалуулуктар 
тууралуу сөз да болушу мүмкүн эмес, ошондой 

эле ал кыргыз мамлекеттүүлүгүнүн алдыны 
карай жана кагылышууларсыз өнүгүшүнүн 
максаттуу багыты болуп саналат. Ушул эле 
учурда жок эле дегенде бир эле принциптин 
натыйжалуу болбой калышы же болбосо 
жоголушу саясый-укуктук тажрыйба катары 
конституционализмдин жок экендигин ырас-
тап турат. Конституционализмдин негизги 
принциптерине төмөнкүлөр кирет: мыйзамдын 
үстөмдүгү, элдердин ынтымактуулугу принци-
би, мамлекеттик бийликти чектөө принциби, 
ачык же өнүккөн жарандык коомдун принциби, 
инсанга тийбестик принциби, ченемдик-укук-
тук жактан бекемдөө принциби, тең укуктуу-
лук принциби, бирөөдөн бирөөгө өтүүчүлүк 
принциби, конституциянын чын экендигинин 
принциби. 

Мындан тышкары, конституциянын ро-
лунун сезилерлик деңгээлде төмөндөп ба-
ратышы жана анын туруксуздугунун кең 
мейкиндикте көрүнө башташы азыркы конс-
титуционализмдин өзгөчөлүгү болуп саналат 
деген  пикирге кошулууга болбойт. Конститу-
ционализмдин азыркы теориясында чыныгы 
конституционализмдин негизги булагы жана 
шарттары болуп саналган конституция өз ка-
дыр-баркын кетирип баратат деген тезисттер 
талаш-тартыштуу маселе бойдон калууда. 
Мурдагы Советтер Союзунун мамлекеттери 
баштарынан кечирип жаткан экономикалык 
жана социалдык-саясый туруксуздуктардын 
шарттарында, негизги мыйзам катары, консти-
туциянын ролу ошол өлкөлөрдүн ар биринде, 
анын ичинде Кыргызстанда төмөндөбөстөн жо-
горулап, бириктирүүчү, уюштуруучу мүнөзгө 
ээ болуп баратат.  Коомдун алдында турган 
олуттуу программалык милдеттер Конституция 
аркылуу жарыя кылынат, аларды иш жүзүнө 
ашыруунун юридикалык кепилдиги анда кам-
тылат,  бул биздин коомду жана мамлекетти ту-
рукташтырган  касиетти Конституцияга берет, 
аны жаңы сапаттагы мазмун менен байытат. 

Контституционализмдин жалпы принцип-
теринин орношуна таасир тийгизе турган 
азыркы мезгилдин өнүккөн конституциялык 
системасынын өзгөчө айырмаланган белгиле-
ри жана бөтөнчөлүктөрү кандай? Англиядагы 
конституционализмдин укуктук-теориялык 
негизине чектөө концепциясы салынган. Бри-

таниялык конституционализмдин эволюциясы 
тынчтык жол менен жүрүп, реформалар аркы-
лу ишке ашырылган, бул конституционализм 
идеалына англис-саксон улуттарынын өзгөчө 
берилгендигине негиз боло алат.  

Конституционализмдин кыргыздык моде-
линин орношуна Франциянын конституциясы-
нын таасири бар болушунан улам Франциянын 
конституциясынын эволюциялык өнүгүшүн 
изилдөөнүн зарылдыгы жаралат. 1789-жылда-
гы адам укуктары декларациясы француздук 
конституционализмдин жүрөгүнүн толтосу 
болуп саналат. Анын негизинде либерализмдин 
концепциясы жатат, ага ылайык өз укуктарын 
иш жүзүнө ашыруунун учурунда, өз тагдырын 
чечүү учурунда жеке адам өзүнүн гана күчүнө 
таянышы керек. Тышкы жагымдуу жагдай-
шарттарды түзүп берүү, коомдун ар кандай 
мүчөлөрүн мүмкүн болгон теңдиктер менен 
камсыз кылуу  мамлекеттин милдети болуп 
саналат. 

Азыркы учурдагы кыргызстандагы жана 
чет өлкөлөрдөгү изилдөөлөргө кылдат талдоо 
жүргүзгөн учурда конституциялык-укуктук 
өнүгүштүн кыргыздык тажрыйбасында колдо-
нулуп жаткан   конституционализмдин орношу 
жана өнүгүшү көп кырдуу аспектиде талдоого 
алынган эмес деген жыйынтыкка келебиз.  Му-

нун баардыгы конституциялык укук илиминде 
абдан маанилүү экендиги байкалып турат. Кыр-
гыздын конституционализминин доктринасы-
нын негизин иштеп чыгууда Р.Т.Тургунбеков, 
К.Н.Нурбеков, С.С.Соодонбеков, М.Укушев, 
Б.Борубашев, А.А.Арабаев, С.К.Косаков сыяк-
туу көрүнүктүү кыргыз окумуштууларынын 
эмгектери олуттуу таасирин тийгизген. 

